
JiijjanKantast vuäinak 
tiõrvâsvuõtt-teâđääd
Ko äʹššääk õõlmâs leʹbe privatt  
tiõrvâsvuõtthuâlast leʹbe apteekkast,  
teâđaid tuu jeällmõõžžâst ruõkkât Kanta-kääzzkõõzzid.  
Ko haaʹlääk lookkâd tiõrvâsvuõtt-teâđääd,  
ton õõlǥak ǩeeʹrjtõõttâd JiijjanKantaaʹje.  
JiijjanKantast vuäinak ouddmiârkkân  
tuʹnne ǩeeʹrjtum reseeʹptid  
da dåhttar tuejjeem ǩeeʹrj ool piijjmõõžžid leʹbe teâđaid jeällmõõžžâst.  
Pueʹttiääiʹj sosiaalkääzzkõõzzi teâđ še  
kuâsttješkuäʹtte JiijjanKantast.  
Sosiaalkääzzkõõzz lie ouddmiârkkân  
lääʹmeskääzzkõõzz da jälstemkääzzkõõzz.

Jõs ooudak tõõzz lååʹv,  
puk tuu hoiʹddjeei ämmatneeʹǩǩ vuäiʹnne teâđaid,  
kook tuʹst lie ruõkkum Kantaaʹje.  
Lååʹv ouddmõš hiâlpat  
tiõrvâsvuõtthuâl ämmatniiʹǩǩi tuâj.

Tät vueʹppes mušttal,  
måkam teâđaid kaaunak JiijjanKantast.  
Vueʹppes mušttal še,  
måkam teâđaid tuʹst čuäʹjtet  
Kanta õõʹnni ämmatniiʹǩǩid  
da mäʹhtt vuäitak vaaikted tõõzz.

JiijjanKantaaʹje ǩeeʹrjtõõttmõš
Vuäitak ââʹnned JiijjanKanta,  
jõs tuʹst lij lääʹdd persontiõtt  
di mii-ne täin tobddeemneävvain:

•	neʹttbaŋkktiõtt

•	mobiilstaanõk

•	personkortt rooʹmin.

Nääiʹt ǩeeʹrjtõõđak JiijjanKantaaʹje
1.	 Mõõn addrõʹsse kanta.fi.
2.	Kliʹkke seeid vueʹljspeäʹl pâʹjjkuuʹlm teäddõõǥǥ 

Ǩeeʹrjtõõđ JiijjanKantaaʹje (Kirjaudu Omakantaan).
3.	Vaʹlljed, mäʹhtt haaʹlääk tobddeed.

Tobddummuž mâŋŋa  
piâzzak JiijjanKanta ouddsijddu.

Mäʹhtt vuäitam äuʹǩǩeed 
JiijjanKanta?
JiijjanKantast vuäitak

•	ǩiiččeed tuu reseeʹptid da raukkâd tõi ođsmâttmõõžž

•	ǩiiččeed tuu tiõrvâsvuõđ da hååid kuõskki teâđaid,  
ouddmiârkkân laboratoriopuäđõõzzid da diagnoosid

•	 tuejjeed siskklõšluõvtemtäätt da håiddamtäätt

•	ǩiõččâd vueʹllâkksa leʹbe vuâlla 18-ekksaž päärna teâđaid

•	äʹššeed nuuʹbb vuõrâsoummu peäʹlest,  
jõs tuʹst lij tõõzz väʹlddvuõtt leʹbe lååʹpp.

Teâđai ruõkkmõš Kantaaʹje ääukat tuu  
da tiõrvâsvuõtthuâl ämmatniiʹǩǩid.  
Hååid staanvuõtt puârran,  
ko tuu tiõrvâsvuõtt-teâđ lie õhttân sââʹjest.  
Kanta veäkka tuu hoiʹddjeei ämmatneeʹǩǩ vuäiʹnne  
tuʹnne mieʹrruum talkksid da tuu tuʹtǩǩeempuäđõõzzid.  
Seämma tuʹtǩǩummšid ij taarbâž tuejjeed määŋg vuâra,  
da tõn diõtt äiʹǧǧ da tieʹǧǧ šeäšttje.

Tuu teâđaid seeiltet  
staanlânji Kantast
Kanta-kääzzkõõzzin tiõrvâsvuõtt-teâđad lie staanâst.  
Tuu tiõrvâsvuõtt-teâđaid vuäiʹtte vueiʹnned tåʹlǩ ämmatneeʹǩǩ,  
kooivuiʹm äʹššääk leʹbe kook hoiʹddje tuu.  
Tuu teâđaid âlgg ââʹnned peeitast,  
jeät-ǥa tõid luõvtuku ooudårra tuu lååʹvtää.

Jõs haaʹlääk, vuäitak uʹvdded lååʹv tuu teâđai luõvtummša  
jeeʹres tiõrvâsvuõtthuâl organisaatioi kõõskâst.  
Teʹl tuu hoiʹddjeei ämmatneǩ vuäinn Kantast  
jeeʹresåʹrnn ǩeeʹrjtum håiddteâđaid še.  
Täk vuäiʹtte leeʹd ouddmiârkkân  
jeeʹres päiʹǩǩ-kååʹdd tiõrvâsvuõtthuâl  
leʹbe privatt tiõrvâsvuõtthuâl tuejjeem ǩeeʹrj ool piijjmõõžž.  
Vuäitak ǩieʹldded tuu tiõrvâsvuõtt-teâđai luõvtummuž  
organisaatioi kõõskâst juʹn-a obbnes leʹbe vuäzzas.  
Vuäitak ouddmiârkkân ǩieʹldded  
koon-ne tiõttum jeällmõõžž teâđai luõvtummuž.

Päärna peäʹlest äʹššummuš 
JiijjanKantast
Huõlteei vuäinn vuâlla 10-ekksaž päärna tiõrvâsvuõtt-teâđaid JiijjanKantast. 

Huõlteei vuäinn še 11–17-ekksaž päärnai teâđaid,  
ko jiijjâs tiõrvâsvuõtthuâlast  
lie tuejjuum muttâz teâttriâšldõõǥǥid.

Hoiʹddjeei ämmatneǩ ärvvtââll,  
vuäitt-a vueʹllâkksaž leʹbe vuâlla 18-ekksaž tuʹmmjed håidstes.  
Tuʹmmjempâstlvaž nuõrr vuäǯǯ jiõčč vaʹlljeed,  
kuâsttje-a suu teâđ huõlteeja JiijjanKantast.  
Jõs nuõrr ij vueiʹt tuʹmmjed håidstes õhttu,  
vuäinn huõlteei še jeällmõõžž teâđaid.

Nuuʹbb vuõrâsoummu peäʹlest 
äʹššummuš JiijjanKantast 
Vuäitak äʹššeed JiijjanKantast še nuuʹbb vuõrâsoummu peäʹlest.  
Äʹššummuž vääras taarbšak Suomi.fi-väʹlddvuõđ.  
Väʹlddvuõđ nõmm lij Tiõrvâsvuõtthuâl aaʹšši håiddmõš.  
Seämma väʹlddvuõđin vuäitak äʹššeed nuuʹbb vuõrâsoummu peäʹlest  
määŋgin jeeʹres tiõrvâsvuõtthuâl liâdǥlaž kääzzkõõzzin.  
Väʹlddummuž vuäitt tuejjeed addrõõzzâst Suomi.fi.  
Ouddmiârkkân âkkas leʹbe puâccjam ooumaž vuäitt äukkjõõvvâd tõʹst,  
što ǩii-ne håidd aaʹššid suu peäʹlest JiijjanKantast. 

Nuuʹbb vuõrâsoummu peäʹlest vuäitt ouddmiârkkân 

•	raukkâd reseeʹpt ođsmâttmõõžž 

•	ǩiõččâd laboratoriotuʹtǩǩummši puäđõõzzid 

•	ǩiõččâd teâđaid jeällmõõžžâst tiõrvâsvuõtthuâlast.

Koʹst vuäǯǯam lââʹssteâđ?
•	kanta.fi 

•	 tiõrvâsvuõtthuâl ämmatneeʹǩǩ da apteekk

Seuʹrre miʹjjid
•	Facebookâst: Kantapalvelut

•	Twitteeʹrest: @Kantapalvelut

Kela tuõʹllai Kanta-kääzzkõõzzid.  
Kela oouʹdad Kanta-kääzzkõõzzid  
Tiõrvâsvuõđ da pueʹrrvââjjamstroiʹttlin  
da sosiaal- da tiõrvâsvuõttministeriain.


